
ЎҚУВ ЖАРАЁНИДА ИННОВАЦИОН ВА ПЕДАГОГИК ТЕХНОЛОГИЯЛАРИДАН ФОЙДАЛАНИШНИНГ ЎЗИГА ХОСЛИГИ
Таълим тизимини янгилашда энг аввало таълимнинг кенг демократлаштирилишини, инсонпарварлаштирилишини, шунингдек, таълим тизими тараққиёт қонуниятларига жавоб бера оладиган бўлишини тушинмоқ керак. Компьютер ва ахборот технологиялари ўз фойдаланувчиларидан мулоқот учун маълум бир даражадаги махсус тайёргарликни талаб қилади. Бу тайёргарликнинг қай даражада мукаммал бўлиши мулоқотнинг сифат даражасини белгилайди. Мазкур муаммони ҳал қилиш эса, бошланғич, ўрта махсус ва олий таълим тизимидаги информатика фани ва уни ўқитиш услубиёти олдида турган энг долзарб масалалардан бирига айланиб улгурди.

20-30 йил аввал асосий вазифаси фақат дастурлаш асосларидан иборат бўлган информатика фани бугунги кунда дастурлаш тиллари, ахборот технологиялари, тармоқ технологиялари, ўқитиш технологиялари ва бошқа бир қатор мустақил фанларга ажралиб кетди. Бу фанларнинг ҳаммаси мантиқий жиҳатдан бир-бири билан чамбарчас боғланган бўлишига қарамай, муайян соҳани ўрганиш учун мўлжалланган.

Компьютер ёрдамида ҳал қилинадиган ҳар қандай масала учун махсус дастур ишлаб чиқиш талаб қилинади. Компьютер ёрдамида ечимини кутаётган масалалар учун “эски” дастурлаш воситалари ёрдамида дастурлар ишлаб чиқиш иқтисодий жиҳатдан ўзини қопламаслиги ҳамда дастур ишлаб чиқиш жараёнининг мураккаблиги янги дастурлаш тилларига бўлган эҳтиёжни юзага келтиради. Бу масала тажрибали дастурчилар ёки дастурчи гуруҳлар томонидан ҳал қилинади. Ана шундай дастурчиларни тарбиялаб, вояга етказиш, уларни келажакдаги касбий фаолиятларида эҳтиёжига қараб фойдаланиши учун зарур маълумотларни (дастурлаш асослари, дастурлаш тиллари, ахборот технологиялари ва х.к.) ўргатишдек жараённи самарали ташкил этиш ўқитувчиларининг энг асосий вазифаси ҳисобланди.

Дастурлаш тиллари ривожланишдан тўхтагани йўқ. Бугунги кунда маълумотларни ифодалаш шакли, тузилмаси ва ишлаш тамойиллари аввалгиларидан бутунлай фарқ қилиб, имкониятлари жуда ҳам бой бўлган янги дастурлаш тиллари шаклланди ва аввалгиларига нисбатан бир қатор афзалликларга ега бўлган янги версиялар ҳисобига ривожланиб бормоқда. Бунинг эвазига, дастурлаш тилларини ўқитишда бир қатор муаммолар юзага келмоқда. Биринчидан, “Информатика”, “Дастурлаш тиллари”, “Алгоритмлаш ва дастурлаш тиллари”, “Информатика ўқитиш услубиёти” фанлари ахборот технологиялари соҳасида рўй бераётган компьютер имкониятларининг кенгайиши, янги операцион тизимлар ва дастурлаш тиллари, ахборотларни қайта ишлаш жараёнлари, тармоқлар билан ишлаш каби ўзгаришларни тезкорлик билан қайд қилиб улгурмаяпти. То бир тилни танлаш, уни ўқитиш учун таянч тушунчалари ва мазмунини белгилаш, ўқув-услубий қўлланмаларни яратиш, ўқитиш услубиётини ишлаб чиқиш ва амалиётга тадбиқ қилингунча ўтадиган даврда бу тилнинг янги версиялари ёки имкониятлари ундан бой бўлган янги дастурлаш тиллари ишлаб чиқилмоқда. Иккинчидан, информатика фани ўқитувчилари ўртасида ўқитиш учун дастурлаш тилларини танлаш ва уларни ўқитишда юқори самара берувчи йўл-йўриқларни аниқлаш муаммоларига ҳаммани қаноатлантирувчи жавоб топилганича йўқ. Бу йўлда янги дастурлаш тиллари яратилгандан сўнг, албатта, “эскиларини” ўқитиш аҳамиятининг бўлмаслиги асосий тўсиқ ҳисобланади. Учинчидан, информатика фанини ўқитиш парадигмалари ўзгариб бормоқда. Бундан 20-30 йил аввал компьютер саводхонлиги тушунчаси асосини фақат дастурлаш тиллари ташкил қилган бўлса, эндиликда информатиканинг умуммаданий ва касбий-амалий томонлари муҳим аҳамият касб этмоқда. Бу эса ўз навбатида дастурлаш технологияларини ўқитиш масаласини қайта кўриб чиқишни ва уни доимо бойитиб боришни талаб этади. Тўртинчидан, анъанавий дастурлаш тилларини ўқитишда асосий эътибор структурали алгоритм асосида дастур ишлаб чиқишга қаратилган бўлса, объектга мўлжалланган дастурлаш тилларини ўқитишда “эски” дастурлаш тилларида мавжуд бўлмаган объект, класс каби тушунчалар ҳамда объектли дастурлашнинг асосий консепциялари бўлган полиморфизм, ворислик ва инкапсуляцияларни ўқитиш биринчи ўринда туради.
Мамлакатда мустаҳкам ижтимоий-иқтисодий тараққиётни таъминлаш ахборот жамиятини шакллантириш жараёнини амалга ошириш, ахборот технологияларини самарали жорий этиш ва фойдаланишни талаб этади. Иқтисодиётимизнинг барча жабҳалари, шу жумладан жамият ҳаётига ахборот технологияларини жорий этиш ишлаб чиқариш самарадорлигини ошириб, унинг бир неча баробар ўсишига имкон яратади. Барча турдаги ахборот ресурслари: дастурий маҳсулотлар, маълумотлар банки ва базаси, ахборотлаштириш жараёнида ишлаб чиқарилган бошқа товарлар ахборот технологияларининг ажралмас қисми ҳисобланади. Инсоният тараққиёт ютуқларидан, янги технологиялар ва тайёр маҳсулотлардан бу янгиликлар қандай дунёга келганини ўйлаб ўтирмасдан фойдаланишга кўниккан. Бу маҳсулотлардан биз фойдаланишимиз учун дастурчилар қанчалик узоқ ва машаққатли йўлни босиб ўтганини доим ҳам ўйлайвермаймиз. Ахир мазкур йўналишлардаги машаққатли изланишларнинг пойдевори илмий тадқиқотлар ҳисобланади. Замонавий технологиялар айнан унинг асосида қурилади. Шунинг учун ҳам ахборотлаштириш даражаси ривожланган давлатлар, юқори технологиялар соҳасидаги замонавий ишлаб чиқарувчи гигантлар илмий ва амалий тадқиқотларга катта эътибор қаратади. Бисотида кучли илмий жамоа ва лабораторияга эгалари бу тадқиқотларга ҳар йили миллиардлаб доллар маблағ сарфлайди ва юзлаб, минглаб патентларни қўлга киритади.

Бугунги кунда ҳукуматимиз томонидан дастурий маҳсулотлар ишлаб чиқариш ва миллий бозорини ривожлантириш бўйича қатор чоралар кўрилмоқда. Жумладан, мазкур соҳанинг норматив-ҳуқуқий базаси, молиявий-иқтисодий, ташкилий, кадрлар ва бошқа жиҳатларини такомиллаштиришга катта эътибор қаратилмоқда. Шу билан бирга, таъкидлаш лозимки, мазкур йўналиш бўйича илмий-техник салоҳиятни шакллантириш муҳим факторлардан бири ҳисобланади. Хорижнинг ривожланган мамлакатлари тажрибаси шуни кўрсатадики, исталган мамлакатнинг асосий бойлиги илмий-техник ва интеллектуал салоҳиятдан иборат. Бугунги кунда дунё мамлакатларида иқтисодиётни тараққий топтириш йўлида интеллектуал ва илмий-техник салоҳиятнинг бирлаштирилиши тенденцияси кузатилмоқда.

Ўзбекистон Республикаси дастурий маҳсулотлар саноатини ривожлантириш учун етарли даражада малакали илмий-техник ва технологик ишлаб чиқариш салоҳиятига эга. Маҳаллий дастурий маҳсулотлар саноати учун, шуни таъкидлаш лозимки, мазкур сегментнинг ўзига хослиги малакали мутахассисларга катта талаб борлиги билан фарқланади. Давлат ва хусусий тармоқларнинг ушбу вазифани ечишга катта эътибор бераётганига қарамай, бу муаммо Ўзбекистонда алоҳида долзарблик касб этганича қолмоқда. Дастурий таъминот соҳасида мутахассисларни тайёрлашга алоҳида эътибор қаратилмоқда. Давлатимиз ривожланган мамлакатлар қаторидан ўрин олиши учун замонавий иқтисодиёт, фан, маданият, техника, технология асосида мутахассислар тайёрлашнинг такомиллашган тизимига босқичма-босқич ўтилмоқда.

Педагог ўз мутахассислиги бўйича ўзлаштирган билимидан қатъий назар, таълим жараёнига қадам қўяр екан, педагогик-психологик билимлар, педагогик технологиялар ва ўқитиш-ўргатиш услублари йиғиндиси бўлган зарур педагогик кўникмаларни эгаллаган бўлиши керак. Ҳозирги долзарб муаммолардан бири юқори малакали, рақобатбардош мутахассис кадрлар тайёрлаш, уларнинг касбий маҳоратини такомиллаштириш, замон талаби даражасида тадбиркорлик қобилиятини шакллантириш, педагог ва муҳандис- педагогларни янги педагогик технологиялар билан қуроллантириш бўлиб қолмоқда.

Юқоридаги маълумотлардан кўриниб турибдики, янги дастурлаш технологиялари бўйича билим ва малакаларини шакллантириш, ривожлантириш, “Информатика” ва “Замонавий дастурлаш тиллари”, “Алгортимлаш ва дастурлаш тиллари” фанларини ўқитиш соҳасида юзага келиши мумкин бўлган муаммоларни бартараф этиш, бу фанларни ўқитиш услубиётини таҳлил қилиш ва такомиллаштириш таълим тизимидаги энг долзарб масалалалардан бири ҳисобланади.

